
Rezime/Abstract

Pravni lijek je pravno sredstvo kojim stranke i druge ovlaštene osobe pobijaju odluku donesenu u krivičnom postupku, s
ciljem da se ona ukine ili preinači. Pravo na žalbu je redovan pravni lijek koji se koristi u krivičnoprocesnom zakonodavstvu
Bosne i Hercegovine. Ovaj pravni lijek nalazi se u mnogim zakonodavstvima širom svijeta. Podnošenjem žalbe se postavlja
zahtjev višem sudu da ispita pravilnost i zakonitost odluke. Primjenom ovog pravnog lijeka se obezbjeđuje jačanje
zakonitosti, kontrola rada nižih sudova, jednoobraznost suđenja i ujednačenost sudske prakse. Evropska konvencija za
zaštitu ljudskih prava i osnovnih sloboda, prema izričitoj ustavnoj odredbi, neposredno se primjenjuje i ima prioritet u
primjeni u odnosu na ostale zakone u Bosni i Hercegovini. Opća deklaracija o pravima građana govori o tome da svako ima
pravo na djelotvorna pravna sredstva, putem nadležnih nacionalnih sudova, zbog djela kojima se krše osnovna prava koja
su mu podijeljena u ustavu ili zakonu. Međunarodni pakt o građanskim i političkim pravima propisuje da svaka osoba koja
je proglašena krivom za neko krivično djelo, ima pravo tražiti da viši sud ispita izreku o krivnji i osudu na kaznu, sve to u
skladu sa zakonom. Može se zaključiti da je ustanova pravnih lijekova u Bosni i Hercegovini usklađena sa međunarodnim
standardima, prije svega sa Evropskom konvencijom za zaštitu ljudskih prava i osnovnih sloboda, Općom deklaracijom o
pravima čovjeka i Međunarodnim paktom o građanskim i političkim pravima, te da pruža dobru zaštitu u pogledu ljudskih
prava. Pravni lijekovi u krivičnoprocesnom zakonodavstvu Bosne i Hercegovine dijele se na redovne i vanredne. Redovni
su: žalba na prvostepenu presudu, žalba na drugostepenu presudu i žalba na rješenje, dok su vanredni: ponavljanje
postupka i zaštita zakonitosti. Zakon o krivičnom postupku Republike Srpske pored vanrednog pravnog lijeka ponavljanje
postupka poznaje i zahtjev za zaštitu zakonitosti. Na području Bosne i Hercegovine nisu usaglašeni zakoni o krivičnom
postupku, što predstavlja problem. Potrebno je ujednačiti zakone o krivičnom postupku na cijelom području Bosne i
Hercegovine. Pravo na žalbu prema zakonima o Krivičnom postupku Bosne i Hercegovine je normativnopravno uređeno u
krivičnoprocesnoj legislativi Bosne i Hercegovine, ali u mehanizmima koji odlučuju po žalbama postoje nedostaci koji se
trebaju otkloniti. Sudska organizacija je zaokružena na nivou entiteta. Sudski sistem BiH trenutno čine tri Ustavna suda,
Sud Bosne i Hercegovine i dva entitetska Vrhovna suda. Ni do danas nije uspostavljena institucija Vrhovnog suda Bosne i
Hercegovine koji bi bio najviša instanca na području cijele države koja bi odlučivala o žalbama. Osnivanjem Vrhovnog suda
Bosne i Hercegovine bi pomoglo formiranju piramidalne strukture pravosuđa koja bi doprinijela jednakosti svih građana
pred zakonom, ujednačavanje primjene prava i poštivanje ljudskih prava. Na osnovu statističkih podataka može se
zaključiti da Sud Bosne i Hercegovine na veoma kvalitetan način obavlja sve poslove za koje je nadležan, te da je veoma
korektan prilikom donošenja odluka i rješavanja krivičnih predmeta.

